Te Whakatere Waka i ngā Tai o Te Moana-nui-a-Kiwa – He Aratohu mā te Pouako

Te Matau-a-Māui

Tau 9 - 13

Taumata 4 – 8

	He kupu whakamahuki

Ka tirohia i ēnei kupu aratohu:

· Ngā pūkenga, ngā rautaki, te waiaro o ngā taringa ki te hopu kōrero.
· Te hanga, te ako i ngā kōrero o Te Kāpehu.
· Ka pēhea kē te waka e tere ai i te hau.

	Ngā hononga ki ngā wāhanga ako o TMoA
Tikanga ā-Iwi

Te Whakaritenga Pāpori me te Ahurea - Whiria te kaha tūātinitini, whiria te kaha tūāmanomano. Nō ngā tūpuna, tuku iho, tuku iho. (Te Marautanga o Aotearoa, Tikanga ā-Iwi, wh 77-82)

Pūtaiao

Ō Ahupūngao - Te Tōpana me te Nekenga (Te Marautanga o Aotearoa, Pūtaiao, wh 100-106)

	He mahi whakaea, he huarahi ako

Ngohe 1
“Kia areare ō taringa ki te whakarongo”

Kei ngā kupu o te karakia a Tūhotoariki, ko ngā tohutohu ki tana tamaiti kia kakama ki te ako. Mā ngā taringa o Rongomaitahanui, o Rongomaitaharangi, otirā o Tūpai whakarongo wānanga ēnei āhuatanga e tutuki.

Nā reira, i tēnei o ngā ngohe, ko tā te kaiako/mātua/pakeke: 

· he whāngai, he poipoi i te whakaaro, he taonga ngā kōrero e tuku iho ana, kia puare mai ngā taringa ka hou pai atu ngā kōrero, nā reira, he mahi nui tēnā te whakarongo ki ngā kōrero ahakoa ngā karawhiu, ngā kino hoki o te wā.  
· he wānanga tahi me ngā tamariki ētahi rautaki, ētahi pūkenga kia pakari, kia toa rātou ki te whakarongo.
Te Ataata 
I a koe e mātakitaki ana i te ataata, e whakarongo ana ki ngā kōrero, whakaarohia ēnei pātai:

1. He aha ngā tino pūkenga?

2. He aha ngā waiaro nui?

3. He aha ngā rautaki matua hei whakakoi i ngā taringa ki te whakarongo atu?

Tohua aua āhuatanga rā, kātahi ka matapaki tahi i (t)ētahi hei whakamātau māu. Ko tāu he kimi i ngā pūkenga, ngā waiaro, me ngā rautaki e taunga ana ki a koe, ka mutu, kia noho tangata whenua ērā katoa ki a koe.

Ngohe 2
“Tamatea-pōkai-moana”

I mua noa atu i te pōkaitanga o Tamatea i te whenua, i pōkai tuatahi ia i Te Moana-nui-a-Kiwa. He aha rā tāna, otirā tā rātou i whai, i mahi kia tae pai mai, kia tae ora mai ki Aotearoa?  He hanga waka, he whakarite kai, he whakangungu ki ngā mahi, erangi tērā tētahi o ngā tino pūkenga, arā, ko te tātai i ngā whetū. I runga i ia waka tētahi kaiwhakatere waka, ko tāna he whai i ngā tohu o te rangi, o te moana hei ārahi i te ahunga o te ihu o te waka. Ko tētahi o ngā taputapu nui, ko te kāpehu whetū. I konei ka mōhio te kaiwhakatere waka ki ngā kāinga o ia whānau mārama, i tōna aranga i te pae tae noa atu ki tōna torengitanga rā anō. Nā reira, i tēnei o ngā ngohe, ka titiro atu ki te kāpehu whetū.

Te Kāpehu
Hei mahi:

1. Tirohia te kāpehu.

2. Kimihia tētahi wāhi pai (he rahi tonu, kei waho hoki) i te kura, i te kāinga, i hea rānei. Whakaritea taua wāhi rā hei wāhi kāpehu mō koutou. Kohia ngā rauemi, ngā rawa, ngā taputapu e pai ai te hanga.

3. Whakaritea tētahi wānanga ki te hanga i tā koutou kāpehu.

4. Tohua (t)ētahi wānanga anō ki te ako haere i ngā kāinga o ngā whetū, te aranga mai, te torengitanga, otirā te āhua tonu o tana noho i te rangi, tōna rere hoki i te rangi.

Ngohe 3

“Ko ngā waka ēnei i hoea mai rā?”

Tērā ētahi o ā tātou waiata e kōrerotia ana te āhua o tā tātou haere mai. “Ko ngā waka ēnei i hoea mai rā i te nuku o te whenua, i Hawaiki Pāmamao, whakawhiti mai rā i Te Moana-nui-a-Kiwa ki Aotearoa, hiki nuku, hiki rangi...”,  “Ngā waka e whitu e tau nei, hoea, hoea rā…”  I hoe mai rānei, i tere mai rānei, i pēhea kē rānei? Ahakoa te tikanga o te kupu, ahakoa nō hea rānei ngā kōrero, e mōhio ana tātou i whakawhiti mai ō tātou tīpuna i Hawaiki ki Aotearoa. Ko te āhua o tēnā waka, o tēnā nāna tātou i kawe mai i rerekē, engari ko te mahi a te rā i ōrite tonu.  He pana mai, he tō mai i runga i te ahunga o te waka, otirā te takoto mai o ngā rā. Koia ko te kaupapa o tēnei o ngā ngohe, he rangahau, he whakamātau, he whai, he whakawhānui i tō mōhio, i tō mārama ki ngā mahi a kui mā, a koro mā.

Ngā rā/kōmaru 
Ka pēhea rawa ngā rā, otirā te waka i neke, i tere i ngā hau? Tērā te kōrero, he iwi mōhio ngā iwi o Te Moana-nui-a-Kiwa ki te tūhura i ōna wai. He mōhio hoki rātou ki ngā tai, ki ngā hau, ki ngā āhuatanga huarere o te tau. He wā i te tau ka ora tonu koe ina tawhiti rawa tō haere i te tika o ngā hau hei whakahoki i a koe ki tō motu. Ahakoa ēnei kōrero, he aha rawa te mahi a ngā rā me te hau kia tere tonu te waka ki te hau, me te hau?  Kāti, kei tēnei ngohe ngā whakautu ki tēnā pātai.

Hei mahi:

1. Hangaia mai tētahi waka paku (ko te mea nui, he rā (t)ōna).

2. Whakautua te pātai nei. Ka pēhea te waka i tere ai? Uiuitia ō hoa, ō pouako, ō mātua hoki. Whakaarohia te ahunga o te hau, nā reira, ka rua, ka toru pea ngā whakautu. Whakaaturia ēnei whakaaro hei kiriata poto, arā, ka whakaatu ki te waka, ka whakamārama mai hoki.  

3. Whakamātautauhia ēnei whakapae ā koutou. I pēhea hoki?

4. Rangahaua ngā tikanga whakatere waka, ā, ka whakaatu anō ai ki tētahi kiriata ngā mōhiotanga hou nei.  

5. Mō te hunga koi - rangahaua te āhua o ngā rā o ō tātou waka, he aha hoki ōna rerekē, ka pēhea rā ērā i tere ai te waka?



	He rauemi tautoko
He rauemi reorua

Te Waka: Our Great Journey (reo kore)

He rauemi reo Pākehā

Hawaiian Star Compass (image)

How does a sailboat actually work?
How to sail - Points of Sail - Part 1 of 5: Introduction
How to sail - Points of Sail - Part 2 of 5: Close-Hauled
How to sail - Points of Sail - Part 3 of 5: Reaching
How to sail - Points of Sail - Part 4 of 5: Running


	Kuputaka:

areare - receptive

kaiwhakatere waka - navigator

poipoi - nurture

kāpehu whetū - star compass

rā/kōmaru - sail (of a vessel)

torengitanga - setting

whānau mārama - celestial bodies

